
I KRISTUS, II TANAK DO KINOINGAN 

 

Sumamba tokou dii Tanak di Kinoingan, ii kabaahan ii mininsiibo’ 

mantad savat om duminadi dii suupu do tuhun ngaavi’. 

 

HOZOU KOSUANGAN 

Izou no ii kopomasizan do dii tuhun ngaavi’, ka di 

Tuhan. Sokio do humaad izioho’ doid Dogo’ id 

toombo-noopo koundasaan-ginavo, mokinongou Zou i’ 

dioho’, om Izou i’ o Tuhan dioho’ sohiihinaid. 

 

SAMBAYANG-TONIIBO-KOPONIMPUUNAN 
 

Oi Kinoingan, ii minonuidong do saviavi’ dii ponuu’ 

ngaavi’ di Undang-undang tobitua Nu do id koginavaan 

no Diau om do sungkad-tukad za, panaak no do, maza’ 

do mimozo’ do kootulan ngaavi’ Nu, kaanu zikoi nodaa 

do kounalan do kaanu do koposizon selajul. Maza’ di 

Tuhan za Jesus Kristus, Tanak Nu, ii mamaamasi om 

momolinta’ miampai Diau id dii kopiisaan di Spiritu 

Tobitua, Kinoingan, montok sohiihinaid aiso 

kopupuson. 

S.  Amen. 

PAMBASAAN KOISO’ 

Pambasaan mantad dii buuk do Kabaahan 

(Wisdom) 2:12, 17-20 
 

Ii taiso-kinoingan  moboos doid dioho’ sondii’,  

‘Kanou avangai dotokou ii tuhun tavasiꞌ-kogiiginovoo’,  

tu’ popoombuingot  dotokou  isido   

om magantob  do lahan dotokou do koposizon,  

momohodong dotokou sabap dii kadaandangan ngaavi’  

 dotokou dii undang-undang  

om monondos dotokou do mimang do kahasaan doid  

 dii kinapamagazaan dotokou.  

Intangai dotokou nung otopot ii nunu ii booson disido,  

tamangai dotokou do okuukuo o kopupuson do aanu   

 disido sondii’.  

Nung tanak di Kinoingan ii tuhun tavasiꞌ-kogiiginovoo’,  

 nga’ umampai i’ i Kinoingan  

om manampasi disido do mantad dii ogot-hongon  

 ngaavi’ dii sangod ngaavi’ disido.  

Kanou kinamai dotokou isido miampai kalalaat  

 om pamamadaa’,  

om ingkaa no do oimuazan nodii iti kohuudan disido  

om kakaa doid katahangan ii kataanan-ginavo disido.  

Kanou ukumo’ dotokou isido doid kapatazon  

 koikum-ikum  

tu tamangan i’ isido – nobiisaan tokou disido diti.’ 
 

Ii boos di Tuhan. 

S.  Kotohuadan doid di Kinoingan. 

HOZOU KOSIMBAAN  
(HOZOU-KAPAAZAAN KO-53:3-6.8.R. V.6) 

S.  I Tuhan o mongumohig do koposizon ku. 
 

1. Oi Kinoingan, tomposizo’ zou maza’ dii ngaan Nu; 

 maza’ dii kuasa’ Nu, sakadazo’ no ii padaamaan ku. 

 Oi Kinoingan, kinongoo’ no o sambayang ku; 

 pokinongou no doid dii boos ngaavi’ dii kabang ku.    

(S) 

2. Tu’ tuhun ngaavi’ tosumbung nokoingkakat  

humavan dogo’, 

tuhun ngaavi’ noikot linungou mogium do  

koposizon ku. 

 Aiso kopomohizaan dioho’ montok di Kinoingan.    

(S) 

3. Nga’ kivaa’ i’ di Kinoingan do montok sakadai ku. 

 I Tuhan o mongumohig do koposizon ku. 

 Popohubuk zou i’ doid Diau miampai ginavo  

tasaga’ 

 om mangazou do ngaan Nu tu’ avasi’ ii.   (S) 

  

PAMBASAAN KODUVO 

Pambasaan mantad dii suat di Sangti James  

3:16 - 4:3 

Nombo-noopo o ko-iuman nu do kapapahad om hizab, 

ko-ium ko do au-kopiunungan, om konunu ngaavi' 

talaat do potitikid kavo o oimaan; nga' kabaahan ii 

mikot sumondot mantad savat nopo nga' kiguno-kozo 

do ii oniting; monoodo nogi' ii do montok pibabasan, 

om otohuod-kozo om obonimbang; noponu' ii do 

kobinsianan om popokito ii dii-sondii' maza' do 

mimang do avasi'; aiso nogi' do vaza' do katampungan 

toi' pimpuupula' id dii. Mononoodo ngaavi' do 

pibabasan, ontok pakalaja’ izioho do montok pibabasan, 

mananom do hinsou ngaavi' ii momiuva' i' do tuva’ id 

kobituahan. 

 Nombo iti pisangadan ngaavi’ om pogiimaa-mangan 

ngaavi’ id-piahatan diozu do tumimpuun do kumoinsan 

nogi’? Okon naku ko’ totootopot-kozo do id dii hizab 

ngaavi’ ii miimang id-suang diozu sondii’? Kivaa 

pokionuon diozu om au’ kou nakaanu dii; dadi’ 

potounda’ kou do mamatai. Kivaa hizab diozu do au’ 

kou kaanu monontob; dadi’ monongkiimang kou do 

maganu dii lahan diozu maza’ do kapanansagan. 

Nookuo tu’ au’ kou kaanu do nunu ii pokionuon diozu 

nopo nga’ sabap au’ kou sumambayang montok dii; 

ontok sumambayang kou om au’ kaanu dii, iti nopo 

nga’ sabap do au’ kou nakasambayang do pointantu-

kozo, nakasambayang kou do montok monontob do 

hizab ngaavi’ diozu sondii’. 
 

Ii boos di Tuhan. 

S.  Kotohuadan doid di Kinoingan. 

KAPAABALAN DII ABAL-TAVASI’   Jn 8:12 
 

Alleluia, alleluia! 

Izou no ii ninavau di pomogunan, ka di Tuhan, isai 

noopo ii tumanud Dogo’ nga’ kivaa i’ dii ninavau do 

koposizon. 

Alleluia! 
 

toi’    Cf. 2 Thess 2:14 

 

Alleluia, alleluia! 

Maza’ dii Abal Tavasi’ do minomohoou dotokou i 

Kinoingan do maagi dii kobontugan di Tuhan Jesus 

Kristus dotokou. 

Alleluia!  
 

ABAL-TAVASI’ 

Pambasaan mantad dii Abal-tavasi’ tobitua sinuat 

di Mark 9:30-37 
 

Kotongkizad po dii nuhu-takavas minindahan i Jesus 

om ii mokiki’ia’ ngaavi’ Dau’ do duminaapas do 

Galilee; om au’ minimang Isido diisai noopo do koiho, 

tu’ maso monontuduk Isido dii mokiki’ia’ ngaavi’ 

Dau’; maso popoiho Isido dioho’ do, ‘Ii nopo Tanak do 

Tuhun nga’ pataakon i’ doid hongon ngaavi’ do tuhun; 

pokoozon i’ dioho’ Isido doid kapatazon; om tohu 

tadau katahib dii kapakaazan Disido doid kapatazon 

tumungag i’ vagu’ Isido.’ Nga’ au’ nakalati’ izioho’ do 

nunu ii noboos Disido om nongoosizan do muot 

Disido. 

 Nokoikot izioho’ doid Capernaum, om ontok doiho’ 

Isido id hamin minuot Isido dioho’, ‘Nunu ii 

pinogiuvaavahan diozu doiho’ id talun-alun? Aiso 

binoos dioho’ tu’ minogiuva-uva izioho’ do toombo 

dioho’ ii tindama no kozo. Dadi miniikau Isido, 

minomohou dii Opod om Duvo doid Disido om 

minoboos, “Nung isai noopo ii mimang do dumadi do 

kumoiso’, mositi’ mamadadi isido dau’ sondii’ do ii 

touvi no kozo do saviavi’ om suupu do saviavi’.’ Dadi’ 

minaganu Isido do songuhun tanak toniini’,   

pinoumbangan isido doid dumbangan dioho’, ginahung 

Disido isido, om minoboos  doid dioho’, ‘Isai noopo ii 

monoimo do songuhun diti tanak ngaavi’ toniini’ do id 

ngaan Ku, nga’monoimo Dogo’; om iisai noopo ii 

monoimo Dogo’ nga’ monoimo do okonko’ Izou nga’ 

ii songuhun ii pinopougad Dogo’.    
 

Ii Abal-tavasi’ di Tuhan. 

S.  Kaazaan doid Diau, oi Tuhan za, Jesus Kristus. 
 
Booson ii Otumbazaan zou. 

 

SAMBAYANG DO ID DII TITAAK NGAAVI’ 

Toimoo’ no miampai kaanangan, Oi Tuhan, 

sumambayang zikoi, ii taak ngaavi’ do tuhun ngaavi’ 

Nu, do nunu ii okunon dioho’ miampai kataakan-

sondii’ om kotumbazaan nga’ dioho’ nodaa maza’ diti 

mistirium poinsurga. Maza’ di Kristus Tuhan za. 

S.  Amen. 

PREFACE KO-I DO DII TADAU-MINGGU’ 

NGAAVI’ ID TIMPU’ TOOMOD 
Ii Mistirium do Paska om ii Tuhun ngaavi’ di Kinoingan 
 

Totootopot do kotunud om otuhid iti, kalaja’ za om 

kopomasizan za, tomoimo om id-nombo-noopo do 

manaak Diau do koponongkotohuadan ngaavi’, Oi 

Tuhan, Tama’ tobitua, Kinoingan tavakas-kozo om 

aiso-kopupuson, maza’ di Kristus Tuhan za.  
 

Tu’ maza’ di Mistirium do Paska Disido, nopongo 

Disido ii koimaan koimazaan-kozo, ii maza’ dii no do 

nakapapagabas Isido dagai do mantad dii poku’ do 

douso om kapatazon, momohoou dagai doid dii 

kobontugan do baabaino pungaanan nodii do tinau’ 

nopihi’, kopadrian poinlaja’, tinau’ tobitua, tuhun 

ngaavi’ montok kosongonuan Nu sondii’, do papaabal 

id-nombo-noopo dii kalaja’ ngaavi’ Nu tindama’, tu’ 

nokopomohoou ko dagai do humabus do totuvong 

kumaa’ doid ninavau Nu sondii’ koimazaan.  
 

Om ingkaa no, miampai do Tasab ngaavi’ om Huguan-

tasab ngaavi’, miampai Tiikoon-laja’ ngaavi’ om 

Pomolintaan ngaavi’, om miampai saviavi’ dii 

mogiigizon-ngaavi-id-surga om Kuasa’ ngaavi’ do 

surga, humozou zikoi dii hozou-kapaazaan do 

kobontugan Nu, om miampai-aiso-kopupuson 

mangazou zikoi:  
 

  Obitua, Obitua, Obitua.... 

HOZOU KOSOMBUTAN    Ps 118:4-5 

Nakabanta’ Nu ii kootulan ngaavi’ Nu do maan 

imozoo’ do oingat-kozo; ii lahan ngaavi’ ku opiot 

nodaa do mimozo’ do kootulan ngaavi’ Nu. 
 

toi’     Jn 10:14 

 

Izou no ii Mintatamong tavasi’, ka di Tuhan; kotutun 

zou di kambing-biri-biri’ ngaavi’ Ku, om ii Dogo’ 

kotutun Dogo’. 
 

SAMBAYANG OPONGO KOSOMBUTAN 

Kaanangai-kozo no do mangakat-popoinsavat, Oi 

Tuhan, o sontob imvaguvan Nu miampai diti 

Sakramintum, do mikot zikoi nodaa do manansanganu 

do koponobusan Nu duuduvo id mistirium om id dii 

koozuuzuvo’ do koposizon za. Maza’ di Kristus Tuhan 

za. 

S. Amen. 

 

BALAKAT 

Ii balakat di Kinoingan tavakas-kozo, i Tama’, om i 

Tanak,  om i Spiritu Tobitua, sumondot nodaa do id 

diozu om tumimpoon miampai diozu sohiihinaid. 

S.  Amen.  

 
 


